
					આ પાનાનું પ્રુફરીડિંગ થઈ ગયું છે

આપણ એનાં છોકરાં, એહ આપણો તાત;

પિતા પાસ બેસો સુખે, કહો મનની સૌ વાત. ૧૬૦



ચોપાઇ.



નારી બોલી આણી ધીર, સાંભળ પોપટ મારા વીર;

અધિક બોલ તું ના બોલીશ, ચઢશે નંદ રાજાને રીશ. ૧૬૧

હુકમ રાજાજીનો લીજીએ, પછી ઉત્તર તેનો દીજીએ;

એ છે ધર્મતણો અવતાર, જાણે સકળ વિવેક વિચાર. ૧૬૨

એ છે ચૌદ વિદ્યાગુણ જાણ, માટે ઘણું શું કરું વખાણ;

ચતુર પુરુષ માટે સાંખશે, મૂરખ કોઇ મારી નાંખશે. ૧૬૩

તે માટે છાનો રહે ભ્રાત, અધિક શાને કરે છે વાત;

વિવેક વાત માહરે દિલ વસી, નંદરાયની બીક જ કશી. ૧૬૪

કંચન આગળ કથિર તે કશી, ચતુર આગળ કેવી પારશી;

હનુમાન આગળ શા ઠેકડા, કરોડ આગળ શા એકડા. ૧૬૫

ચૌદ જાણે તેને શા ચાર, સત્યવાદીને શાનો ભાર;

પુત્ર આગળ બીજી શી પ્રીત, વેદ આગળ બીજાં શાં ગીત. ૧૬૬

પરબ્રહ્મ આગળ શા પાખંડ, દૈવગત આગળ તે શો દંડ.

દારિદ્ર આગળ બીજું શું દુઃખ, સ્ત્રી સતીથી બીજું શું સુખ ૧૬૭

વિપ્ર આગળ બીજી શી નાત, ખરો કહેવાય તેની શી ખ્યાત;

જાર આગળ સ્ત્રીનું નવ જોર, હેમગિરિ આગળ નવ હોય ચોર. ૧૬૮

ગંગા આગળ બીજી શી નદી, ચકોર આગાળ બીજી શી બુદ્ધિ;

શિવપૂજન આગળ શી સિદ્ધ, રાજસોઇ આગળ શી રિદ્ધ. ૧૬૯

ભીખથકી તે ભુંડું કિયું, દેહ ભુંડી જેહનું રોગીયું;

ચન્દ્ર આગળ તે તારો કશો, રવિ આગળ આગીઓ જ શો. ૧૭૦

મૂરખ આગળ શી દુઃખની વાત, મર્ણથકી બીજી શી ઘાત;

પૂન્ય આગળ બીજું શું કામ, રામ આગળ બીજી શું નામ.  ૧૭૧ 

કાશી આગળ બીજો શો વાસ, સુગંધમાં જેવો બરાસ;

નંદરાયને શિખ દે જેહ, બ્રહ્માએ સર્જ્યો નથી તેહ. ૧૭૨

સ્વર્ગ તણું તે સુખ જ ઘણું, વખાણ કરી શકે કેમ તેતણું;

તેને વશ વરતે સહુ લોક, તે આગળ ડહાપણ સહુ ફોક. ૧૭૩

નારી કહે સુણ પોપટ સહી, એ સરખો કો ભૂતળમાં નહિ.

